
Abstrak tesis yang dikemukakan kepada Senat Universiti Putra Malaysia sebagai 

memenuhi keperluan untuk ijazah Master Sains    

FAKTOR YANG MEMPENGARUHI TINGKAH LAKU SISA SIFAR DALAM 

KALANGAN PENGGUNA DI LEMBAH KLANG, MALAYSIA 

Oleh 

FAZLINA AKMAL BINTI MUSTAFA 

Oktober 2018 

Pengerusi :   Afida Mastura binti Muhammad Arif, PhD 

Fakulti :   Ekologi Manusia 

Sisa pepejal adalah salah satu masalah alam sekitar di Malaysia. Sejajar dengan 

peningkatan jumlah penduduk dan ekonomi sesebuah negara, jumlah sisa bertambah 

saban hari dan turut menambah kesukaran untuk melupuskannya. Oleh itu penting bagi 

pengguna memahami serta mengamalkan konsep sisa sifar bagi membantu memulihara 

alam sekitar. Konsep sisa sifar perlu dilaksanakan dengan mengaplikasikan kaedah 

pengurangan sisa, kitar semula, guna semula dan kompos berbanding penghantaran sisa 

ke tapak pelupusan. Dalam kajian ini, Teori Tingkah Laku Terancang digunakan untuk 

mengenal pasti faktor-faktor sikap, norma subjektif, tanggapan kawalan tingkah laku 
dan identiti diri yang mendorong kepada tingkah laku pengguna terhadap sisa sifar untuk 

mengurangkan masalah sisa sekaligus membantu menjadikan Malaysia lebih bersih, 

selamat dan sihat. Oleh itu, kajian ini bertujuan untuk mengkaji perbezaan tingkah laku 

terhadap sisa sifar berdasarkan faktor sosio demografi jantina dan pendidikan, mengkaji 

perkaitan antara tingkah laku sisa sifar dengan sikap, norma subjektif, tanggapan 

kawalan tingkah laku dan identiti diri serta mengkaji faktor yang mempengaruhi tingkah 

laku pengguna terhadap sisa sifar. 

Lokasi kajian adalah di kawasan Lembah Klang dengan melibatkan bilangan responden 

seramai 400 orang. Pemilihan responden adalah berdasarkan kaedah persampelan rawak 

berlapis. Data bagi kajian ini dikumpul dengan menggunakan borang soal selidik yang 
diselia sendiri oleh responden. Analisis data dibahagikan kepada analisis deskriptif dan 

inferensi yang melibatkan ujian-t, ujian ANOVA, ujian Korelasi Pearson dan ujian 

Regresi Pelbagai dengan menggunakan perisian Statistical Package for Social Science 

(SPSS). 

Dapatan kajian menunjukkan tiada perbezaan bagi jantina dan pendidikan dengan 

tingkah laku sisa sifar. Analisis Korelasi Pearson mendapati wujudnya perkaitan yang 

signifikan antara sikap, norma subjektif, tanggapan kawalan tingkah laku dan identiti 

diri terhadap tingkah laku sisa sifar. Selain itu, analisis Regresi Pelbagai menunjukkan 

kombinasi empat pemboleh ubah peramal iaitu sikap, norma subjektif, tanggapan 

kawalan tingkah laku dan identiti diri menyumbang sebanyak 39 peratus terhadap model 

ini di mana pemboleh ubah sikap telah dikenalpasti sebagai faktor penyumbang terbesar 

ke dalam model tingkah laku. 

 
 

Penemuan kajian ini sangat berguna terutama kepada pihak yang terlibat dengan 

pengurusan sisa pepejal untuk memperkenalkan polisi dan program yang relevan bagi 

mengukuhkan sikap pengguna supaya mereka merasakan bahawa mereka mempunyai 

peranan yang penting dalam tingkah laku sisa sifar. Teori Tingkah Laku Terancang telah 

dibuktikan boleh menerangkan tingkah laku terhadap sisa sifar dengan faktor sikap 

sebagai peramal utama tingkah laku sisa sifar. 

 

 

 

 

 
 

 

 

 

 

 

 

 

 

 

 
 

 

 

 

 

 

 

 

 

 

 

 
 

 

 

 

 

 

 

 



© C
OPYRIG

HT U
PM

iii 

Abstract of thesis presented to the Senate of Universiti Putra Malaysia in fulfilment  of 

the requirement for the degree of Master of Science 

FACTORS INFLUENCING ZERO WASTE BEHAVIOUR AMONG 

CONSUMERS IN KLANG VALLEY, MALAYSIA 

By 

FAZLINA AKMAL BINTI MUSTAFA 

Octorber 2018 

Chairman :   Afida Mastura binti Muhammad Arif, PhD 

Faculty :   Human Ecology 

Solid waste is one of the environmental problems in Malaysia. In line with the increase 

of population and economy of a country, the amount of waste keeps increasing every 

day, and the difficulty in disposing of the waste becomes higher. Therefore, it is 

important for consumers to understand and practise the concept of zero waste in 

preserving the environment. This concept should be implemented by applying waste 

reduction, recycle, reuse and compost methods compared to the current implementation 

of full waste disposal to landfills. In this study, the Theory of Planned Behaviour is used 

to identify the factors of attitude, subjective norm, perceived behavioural control and 
self-identity that affect the behaviour of the consumers towards zero waste in making 

Malaysia a cleaner, safer and healthier place. Therefore, this study aims to examine the 

behavioural differences towards zero waste based on socio-demographic factors of 

gender and education, to study the relationship between zero waste behaviour and 

attitude, subjective norm, perceived behavioural control and self-identity, and to 

investigate the factors influencing the behaviour of the consumers towards zero waste. 

This study was conducted in the area of Klang Valley with a total of 400 respondents. 

Respondents were selected based on the stratified random sampling method, and the data 

for this study were collected using a self-administered questionnaire. Data analysis was 

divided into descriptive and inferential analysis involving t-test, ANOVA, Pearson 
Correlation and Multiple Regression using the Statistical Package for Social Science 

(SPSS) software. 

The findings showed that there is no significant differences in the behaviour of the 

consumers according to gender and education factors. Pearson correlation analysis found 

significant relationships between zero waste behaviour and the factors of attitude, 

subjective norm, perceived behavioural control and self-identity. In addition, Multiple 

Regression analysis showed that the combination of the four predictor variables which 

are attitude, subjective norm, perceived behavioural control and self-identity contributed 

39% to the model in which the variable of attitude has been identified as the biggest 

contributing factor to the zero waste behaviour model. 

 

 

The findings of this study are very useful especially to those who are involved in solid 
waste management to introduce relevant policies and programs to strengthen the attitude 

of the consumers in order to enhance their sense of responsibility of having an important 

role in zero waste behaviour. The Theory of Planned Behaviour has been proved to 

explain the zero waste behaviour with the attitude factor as the major predictor of the 

zero waste behaviour. 

BAB 1 

1 PENDAHULUAN 

1.1 Pengenalan 

Alam sekitar merupakan satu pinjaman dari generasi akan datang dan ia adalah suatu 

amanah yang perlu dijaga bersama oleh setiap manusia. Namun begitu, demi 

kelangsungan hidup, manusia cenderung mengeksploitasi alam secara berlebihan 

dengan berlandaskan sains dan teknologi sehingga mengakibatkan gangguan 

keseimbangan alam dan kesannya kelestarian alam tergugat dan tidak mampu 
dikekalkan. Natijahnya, isu-isu seperti pemanasan global, pencemaran alam sekitar yang 

teruk, perubahan iklim dunia, bencana alam seperti tanah runtuh, tsunami, gempa bumi 

dan sebagainya secara langsung memberi kesan kepada ketidakstabilan ekosistem hasil 

eksploitasi alam oleh tangan-tangan manusia sendiri (Mohd Yusof, 2010). Di Malaysia, 

pelaksanaan dasar-dasar seperti Dasar Alam Sekitar Negara dan Dasar Perubahan Iklim 

Negara  serta penguatkuasaan Akta Kualiti Alam Sekeliling 1974 menjadi penanda aras 

kepada kemampanan aspek pengurusan alam sekitar. Mohd Yusof (2010) menyatakan 

bahawa terdapat empat aktiviti utama yang dapat menyumbang kepada pengurusan alam 

sekitar lestari antaranya pengurusan hutan, air, tenaga dan sisa buangan. 

Seterusnya, Laily, Aini dan Sharifah (2009) berpendapat bahawa tahap penggunaan alam 

sekitar merupakan penentuan kepada kesejahteraan dan kualiti hidup manusia. Abdul 
Halim (2010) pula menambah, corak dan pola penggunaan pengguna turut menjadi 

penentu kepada keseimbangan ekologi. Sebaliknya, tanpa kawalan, masyarakat hari ini 

telah menjadikan faktor kebendaan dan gaya hidup moden sebagai pengukur kejayaan, 

manakala gaya hidup tradisi yang menekankan unsur kesederhanaan semakin dilupakan 

secara perlahan-lahan (Laily, Aini dan Sharifah 2009). 

Berdasarkan kajian oleh Briceno dan Stagl (2006), Jackson (2006), WBCSD (2008) dan 

Surjono dan Arianto (2011) menyatakan bahawa faktor manusia memainkan peranan 

yang signifikan terhadap kelestarian alam sekitar. Antaranya penggunaan yang tidak 

terkawal, melebihi tahap keperluan malah akhirnya akan mengakibatkan pembaziran 

boleh menyebabkan kualiti alam sekitar serta kuantiti sumber alam sekitar mengalami 

kemerosotan dan pertambahan jumlah sisa buangan isi rumah. Malah, kesan daripada 

tahap penggunaan sumber yang tidak terkawal ini boleh menyumbang kepada 
pertambahan sisa dan turut menambah kesukaran untuk melupuskannya. 

Malahan juga, kesan daripada tahap penggunaan sumber yang tidak terkawal ini boleh 

menyumbang kepada pertambahan sisa. Seperti hasil kajian yang dilakukan oleh 

Guerrero et al. (2013), Nordlund dan Garvil (2002), Klöckner dan Oppedal (2011), 

Marshall dan Farahbakhsh (2013), Oskamp (2000), Swami et al. (2011) kebanyakan 

masalah alam sekitar yang dihadapi pada masa kini didorong oleh faktor tingkah laku 

harian individu termasuklah dari segi penggunaan, pembuangan sisa, penjanaan dan 

penggunaan tenaga. Keadaan ini jelas akan menyebabkan jumlah sisa pepejal yang 

dihasilkan di Malaysia meningkat secara drastik pada setiap tahun. 

Masalah pengurusan sisa pepejal merupakan permasalahan utama yang dialami di 

Malaysia berkaitan alam sekitar selain pencemaran air dan pencemaran udara (Global 

Environment Centre, 2012). Dalam hal ini, faktor urbanisasi dan perindustrian yang 

pesat telah menyumbang kepada pertambahan kuantiti penjanaan sisa pepejal di 
Malaysia (Manaf, 2009). Berdasarkan statistik, penjanaan sisa pepejal di Malaysia telah 

meningkat secara drastik daripada 9.0 juta tan pada tahun 2000 kepada 10.9 juta tan pada 

tahun 2010. Menurut Agamuthu & Dennis (2011) jumlah sisa pepejal dijangka 

mengalami peningkatan sebanyak 15.6 juta tan pada tahun 2020 nanti. Malahan juga, 

menurut Abu Bakar et al. (2009) memetik Laporan EU-Asia-SWMC yang melaporkan 

bahawa pembuangan sisa di Malaysia disumbang oleh sisa pepejal perbandaran 

sebanyak 64%, diikuti dengan sisa industri (25%), sisa komersial 8%, dan sisa 

pembinaan 3%. Berdasarkan kenyataan Kementerian Perumahan dan Kerajaan 

Tempatan (2006), 80% daripada sisa pepejal perbandaran boleh dikitar semula. Namun, 

Amin & Go (2012) menjelaskan bahawa bahan yang boleh dikitar semula hanya 

dilupuskan di tapak pelupusan tanpa sebarang usaha yang dilakukan untuk melakukan 

proses guna semula mahupun kitar semula. 

Dalam hal ini, peningkatan populasi, aktiviti ekonomi yang pesat, faktor urbanisasi yang 

pesat dan peningkatan taraf kehidupan masyarakat telah mempercepat penjanaan sisa 

pepejal di seluruh dunia, terutamanya di negara membangun (Minghua et al. 2009; 

Guerrero et al. 2013).  Jabatan Pengurusan Sisa Pepejal Kebangsaan (2013), Moh dan 

Abd Manaf (2014) serta Akil et al. (2015) melaporkan bahawa semakin tinggi tahap 

perbandaran dan pembangunan ekonomi di sesebuah negara, maka semakin banyak 

jumlah sisa pepejal yang dihasilkan. Oleh sebab itulah terdapat peningkatan besar dalam 

kapasiti sisa pepejal yang dihasilkan di negara ini (NSWMD, 2013). Pengurusan sisa 

pepejal di Malaysia menjadi rumit dan merupakan satu masalah besar. Hal ini didorong 

oleh beberapa faktor merangkumi jumlah populasi dan taraf hidup yang semakin 

bertambah, perubahan dari segi gaya hidup, serta kadar perindustrian yang pesat berlaku 
(Rahmah 2011). Akibatnya, komposisi penjanaan sisa menjadi lebih rumit dan sangat 

heterogen disebabkan oleh kuasa beli yang lebih tinggi, iaitu apabila majoriti masyarakat 

mampu membelanjakan wang untuk pelbagai jenis produk sama ada produk yang telah 

sedia ada mahupun produk terkini. 

Seterusnya, menurut Adewumi et al. (2005), sisa pepejal isi rumah merupakan antara 

faktor yang menyumbang kepada pertambahan sisa di negara membangun. Sisa pepejal 

isi rumah ditakrifkan sebagai sisa yang dihasilkan oleh aktiviti dalam sesebuah rumah 

(Mbande, 2003). Sisa pepejal isi rumah adalah salah satu sumber utama sisa pepejal 

perbandaran yang kebanyakan kos pengurusan sisa perbandaran diperuntukkan (Karak 

et al. 2012). Pendapat ini selari dengan Latif et al. (2012) yang menyatakan bahawa 

kegiatan manusia merupakan penyumbang utama kepada penjanaan dan penambahan 

sisa pepejal di Malaysia. 

Keadaan ini telah menyebabkan pengendalian sisa pepejal menjadi semakin sukar saban 

tahun (Oskamp, 2000; Vlek & Steg, 2007). Osman et al. (2009) serta Moh dan Abd 

Manaf (2017) mendakwa bahawa pengurusan sisa pepejal merupakan cabaran dalam 

aspek persekitaran yang terbesar di Malaysia. Hal ini dipersetujui oleh Sharifah 

Norkhadijah (2014) yang berpendapat salah satu cabaran terbesar dalam pengurusan sisa 

pepejal ialah peningkatan penjanaan sisa yang secara tidak langsung telah mewujudkan 
tekanan kepada kemudahan pelupusan. Menurut kajian yang dilakukan oleh Ying dan 

Latifah (2014), antara masalah besar pengurusan sisa pepejal di Malaysia adalah seperti 

isu ruang yang terhad, isu kesihatan, serta isu alam sekitar. Semua permasalahan tersebut 

didorong oleh faktor penjanaan sisa tahunan yang semakin meningkat dan 

kebergantungan kepada tapak pelupusan yang dianggap sebagai satu-satunya kaedah 

pelupusan yang wajar dilaksanakan berbanding kaedah lain yang lebih produktif. 

Rentetan daripada itu, kerajaan perlu memainkan peranan yang lebih besar dan cekap 

terutamanya dalam pengurusan sisa pepejal agar ia dapat dilakukan secara sistematik 

dan selamat. Hal ini penting kerana pengurusan sisa pepejal adalah tunjang kepada 

pembangunan negara maju (United Nations, 1992). Malaysia seharusnya memberi 

perhatian yang lebih tentang hal ini lebih-lebih lagi negara ini merupakan negara Islam 

yang begitu mementingkan kesederhanaan dan kebersihan secara amnya sebelum 
mencapai status negara maju pada tahun 2020. Tambahan pula, antara tujuan ‘Wawasan 

2020’ adalah untuk meningkatkan perlindungan terhadap alam sekitar dan 

mengintegrasikan sistem sisa pepejal. Oleh itu, salah satu cabaran terbesar yang dihadapi 

oleh Malaysia dengan jumlah sisa pepejal yang banyak dan rumit adalah dengan 

menguruskan sisa pepejal secara strategik dan sistematik temasuklah mengamalkan sisa 

sifar. 

Sisa ialah simbol ketidakcekapan masyarakat moden dan perwakilan sumber yang tidak 

diurus dengan baik. Sisa sifar ialah suatu sistem berwawasan yang berkaitan dengan 

pengurusan sisa yang dapat dijadikan sebagai alternatif untuk menyelesaikan masalah 

sisa (Connett, 2013a).  Sisa sifar merupakan matlamat utama dalam menangani sisa. 

Menurut Young et al. (2010) sisa sifar berasal daripada konsep kitar semula. Namun, 
konsep tersebut lebih berfokus kepada usaha penghapusan sisa melalui kaedah kitar 

semula dan guna semula. Berbeza dengan sisa sifar, ia lebih berfokus kepada usaha 

penyusunan semula pengeluaran dan sistem pengedaran yang bertujuan mengurangkan 

sisa dibuang ke tapak pelupusan. Hal ini seperti yang dijelaskan oleh ZWIA (2004) yang 

berpendapat bahawa sisa sifar merupakan suatu sistem yang direka bentuk untuk 

mengurangkan penghasilan sisa serta untuk mendapatkan  semula  semua  sumber-

sumber  daripada  aliran  sisa. Terdapat banyak skop dalam sistem sisa sifar seperti 

pengurusan sisa ke arah yang lebih lestari termasuklah melalui kaedah mengelakkan 

mengurangkan, mengguna semula, mencipta semula, menjana semula, kitar semula, 

membaiki, menjual semula, dan mengagihkan sisa sampah.  Oleh sebab itu, sisa sifar 

merupakan strategi terbaik yang boleh diamalkan untuk menangani masalah sisa 

(UNECE, 2011). 

Tingkah laku ke arah sisa sifar adalah salah satu cara yang dapat memberi impak positif 

terhadap isu pengurusan sisa pepejal yang sedang dihadapi oleh Malaysia. Secara 

umumnya, sisa sifar perlu diamalkan untuk mengawal pembuangan atau penghasilan 

sisa supaya pencemaran tidak berlaku, penggunaan sumber semula jadi dapat dijimatkan 

serta kualiti dan kesejahteraan hidup dapat ditingkatkan. Tingkah laku sisa sifar juga 

menyokong hak pengguna terhadap alam sekitar dengan meletakkan tanggungjawab 

untuk memelihara alam sekitar. Terdapat beberapa bandar seperti Adelaide, San 

Francisco dan Vancouver yang menggunakan matlamat sisa sifar sebagai sebahagian 
daripada strategi pengurusan sisa (Connett, 2006; SF-Environment, 2013). Selain itu, 

beberapa bandar di Afrika Selatan, New Zealand, England dan Jepun juga mengamalkan 

sisa sifar, dan hal ini dapat dilihat melalui usaha pihak kerajaan yang memperkenalkan 

polisi sisa sifar (Matete & Trois, 2008). 

Jumlah penghasilan sisa tidak menunjukkan sebarang tanda untuk berkurangan, malah 

sebaliknya yang berlaku, ia meningkat saban tahun. Oleh itu, mekanisma berkesan dan 

usaha berterusan diperlukan sebagai tindakan pengurangan dan pembasmian sisa 

pepejal. Pengurusan sisa pepejal merupakan satu cabaran kepada pihak berkuasa 

tempatan terutamanya di Malaysia akibat daripada faktor penjanaan sisa yang semakin 

meningkat, kos pengurusan yang tinggi dan kurangnya pemahaman terhadap 

kepelbagaian faktor yang mempengaruhi peringkat pengurusan sisa. Selain itu, jumlah 

tapak pelupusan sisa yang terhad kerana kawasan tanah yang semakin padat dengan 
pembangunan tidak dapat menampung jumlah sisa dalam kuantiti yang besar. Kesannya, 

pelbagai permasalahan pencemaran lain akan timbul. Justeru, sisa sifar mengorak 

langkah dengan mewujudkan kaedah pengurusan sisa secara bersepadu yang efisien dan 

berkesan di dalam pengurusan sisa agar usaha dan inisiatif ini sedikit banyak dapat 

mengurangkan kuantiti sisa yang terjana daripada dihantar ke tapak pelupusan sisa. 

1.2 Pernyataan masalah 

Pada masa kini, kepesatan urbanisasi, serta globalisasi dan perindustrian mengakibatkan 

separuh populasi dunia berpindah dan bermastautin di kawasan bandar atau pinggir 

bandar. Menurut United Nations Human Settlements Programme (UN-HABITAT, 

2008), kawasan-kawasan bandar akan memenuhi permukaan bumi menjelang 

pertengahan abad ini. Hal ini secara tidak langsung telah membawa pelbagai masalah 

alam sekitar seperti perubahan iklim, pencemaran, penyusutan sumber bahan mentah 

dan masalah biodiversiti. Permasalahan yang berlaku ini telah menyebabkan isu 

berkaitan kelestarian alam sekitar semakin mendapat perhatian umum, secara global 

mahupun  tempatan (Barth dan Timm, 2011). Antara isu penting yang diberi penekanan 
rentetan daripada permasalahan yang timbul adalah pengurusan efisien sisa pepejal. Ia 

merupakan tadbir urus kritikal yang perlu ditangani dengan berkesan dan cekap oleh 

semua pihak yang berkepentingan terutamanya kerajaan pusat, dan pihak berkuasa 

tempatan, serta komuniti pada peringkat tempatan atau secara global (World Bank, 

1999). 

Di Malaysia, peningkatan penjanaan jumlah sisa buangan manusia sentiasa meningkat 

dari semasa ke semasa. Pada tahun 2013 menyaksikan secara purata, seorang individu 

di Malaysia menghasilkan sebanyak 1.17 kg sisa dan daripada jumlah tersebut, mengikut 

anggaran, 33,000 tan sisa pepejal telah dijana setiap hari (JPSPN, 2013). Oleh itu, 

kerajaan terpaksa memperuntukkan sebanyak lebih RM 1 billion setahun untuk 

menguruskan sisa pepejal. Walau bagaimanapun, kajian daripada SWCorp (2015) 

mendapati rakyat Malaysia setiap tahun menghasilkan semakin banyak bahan buangan 

domestik iaitu pada kadar purata 0.76 kg dalam masa sehari. Perkara ini menjadikan 

bertambah kritikal, saban hari, kerana tiada tanda-tanda bahawa jumlah sisa pepejal 

janaan isi rumah akan mengalami penurunan walaupun langkah-langkah pengurangan 
seperti kempen dan sebagainya telah dilakukan. 

Selain itu, peningkatan sisa turut berlaku disebabkan pertambahan penduduk, 

perkembangan perindustrian dan perkembangan perbandaran (Dhokhikah dan 

Trihadinigrum, 2012). Sebagai contoh, penduduk di Lembah Klang mencatat kadar 

janaan sisa pepejal yang paling tinggi, iaitu 1.35 kg sehari. Lebih membimbangkan, 

kadar kenaikan jumlah buangan sisa pepejal isi rumah rakyat Malaysia sejajar dengan 

oleh kepantasan tempoh degradasi bahan-bahan tersebut. Hasilnya, semakin lama, kadar 

longgokan sisa kian bertambah. Seperti yang dinyatakan oleh Aslina dan Haliza (2015) 

rakyat Malaysia menghasilkan sisa pepejal pada kadar yang membimbangkan serta 

semakin meningkat berbanding proses degradasi bahan buangan. Ini secara tidak 

langsung telah meningkatkan kuantiti pembuangan sisa di tapak pelupusan sisa. 

Tambahan juga, kapasiti tapak pelupusan sisa pula adalah terhad. Oleh itu, jika lebih 
banyak sisa dibawa masuk berbanding yang diproses, maka akan berlaku lambakan dan 

dan keadaan ini secara tidak langsung akan menyebabkan isu pengurusan sisa semakin 

merosot. 

Seterusnya, Agamuthu et al. (2009) menyatakan bahawa budaya pengeluaran dan 

kepenggunaan yang tidak lestari dalam kalangan masyarakat dunia pada masa ini telah 

menyebabkan kadar penjanaan sisa pepejal meningkat secara drastik dari tahun ke tahun. 

Kesannya, tanah baru perlu diteroka untuk dijadikan tapak pelupusan sisa yang jelas 

akan memberi impak negatif terhadap kesejahteraan alam sekitar, sosial dan ekonomi. 

Tambahan juga, secara purata, tapak pelupusan sisa di Malaysia mampu beroperasi 

secara optimum hanya selama dua tahun sahaja berbanding dengan negara-negara maju 

yang lain terutama dari segi sistem pelupusan sisa pepejal yang masih boleh bertahan 
selama 5 hingga 10 tahun (Agamuthu et al. 2009). Situasi ini jelas berbeza dengan sistem 

yang digunakan di Malaysia dan akan mendorong pihak kerajaan dan pihak berkuasa 

tempatan membuka tapak pelupusan sisa baharu kerana tiada lagi tanah atau kawasan 

yang sesuai untuk dijadikan tapak pelupusan sisa (UNDP, 2008). Selain menambah 

bebanan dan tekanan kepada pihak berkuasa ekoran pertambahan jumlah bahan buangan 

sisa pepejal, lebih 50% daripada pendapatan operasi perbandaran terpaksa ditambah 

demi mengurus sisa pepejal (Lau, 2004). 

Dalam hal ini, proses penjanaan sisa dan rawatan sisa pepejal adalah pelbagai, 

bergantung kepada kesesuaian dan faktor lain seperti kos, teknik dan sebagainya. 

Walaupun terdapat pelbagai pendekatan yang mungkin dapat membantu menangani 

masalah alam sekitar, namun, terdapat satu pendekatan utama yang tidak harus 

diketepikan iaitu perubahan tingkah laku individu (Osbaldiston dan Schott, 2012). Hal 
ini kerana kesan buruk yang berlaku terhadap alam sekitar adalah berpunca daripada 

tingkah laku manusia iaitu akibat daripada amalan penggunaan yang tidak lestari. Oleh 

yang demikian, ramai pengkaji yang bersependapat bahawa perubahan terhadap tingkah 

laku manusia dalam amalan seharian sangat penting seperti yang dijelaskan oleh Gardner 

dan Stern (2002), Karlsson (2008), Nordlundand Garvill (2002), Steg dan Vlek (2009), 

Schultz et al. (2005), Osbaldiston dan Sheldon (2003) dan Tan dan Lau (2009). 

Walau bagaimanapun, usaha mengubah minda masyarakat ini bukanlah suatu proses 

yang mudah dan tidak dapat dilaksanakan dengan segera kerana sikap pengurusan sisa 
pepejal yang tidak teratur serta sambil lewa sudah menjadi kebiasaan dalam kalangan 

masyarakat. Siti Rohani (2013) melalui kajiannya menyatakan bahawa sikap manusia 

yang kurang prihatin dan tidak bertanggungjawab telah memberi kesan negatif bukan 

sahaja kepada alam semula jadi, malah kepada kualiti hidup manusia itu sendiri. Akibat 

pertambahan sisa tersebut, maka pengurusan sisa pepejal menjadi tidak cekap kerana 

berlakunya peningkatan kos pengurusan bermula daripada peringkat kutipan, 

pengumpulan hingga pengangkutan sisa pepejal ke tapak pelupusan yang sudah pun 

mulai sesak. Keadaan menjadi lebih sukar apabila berlaku kepincangan dalam sistem 

pengurusan di samping kekurangan tenaga kerja (Hasnah et al. 2012 dan Zaini, 2005). 

Hal ini perlu diberi perhatian kerana ia berkait rapat dengan kualiti alam sekitar yang 

seterusnya menjamin kualiti hidup. Malah, semua individu perlu memainkan peranan 

masing-masing kerana pengurusan ke arah bumi hijau memerlukan kerjasama dan 
sumbangan yang bersifat kolektif agar sasaran yang ditentukan mampu dicapai (Hazura 

dan Syarifah Norhaidah, 2007). Namun begitu, penjagaan alam sekitar telah menjadi 

semakin tidak terancang dengan pelbagai sisa buangan yang bercambah dari semasa ke 

semasa akibat pelbagai faktor seperti peningkatan isi rumah, sistem pengurusan dan lain-

lain. Menurut Fraj dan Martinez (2006), penglibatan dalam aktiviti alam sekitar ini akan 

mempengaruhi sikap dan tingkah laku individu terhadap alam sekitar. Dengan kata lain, 

jika pengguna mempunyai sikap yang baik terhadap sesuatu perkara maka, tingkah laku 

terhadap sesuatu perkara juga akan menjadi lebih baik. Oleh itu, dapat dilihat bahawa 

sikap masyarakat juga turut menjadi salah satu punca yang menyumbang kepada 

berlakunya isu dalam pengurusan sisa pepejal dan sikap tersebut perlu diubah bagi 

menjamin kelestarian alam. Hal ini selari dengan pandangan Hasnah et al. (2012) yang 
menyimpulkan bahawa jumlah sisa pepejal boleh dikurangkan sekiranya masyarakat 

mengubah kebiasaan dan gaya hidup mereka kepada sikap yang lebih peka terhadap 

alam sekitar seterusnya dapat mengurangan kadar bebanan tapak pelupusan sampah dan 

kos yang perlu ditanggung negara. 

Kegagalan mendidik jiwa setiap individu bagi mengimbangi kemajuan dalam konteks 

kelestarian ekonomi, sistem dan alam sekitar telah menjadi satu kebimbangan yang perlu 

difikirkan bersama (Azizan, 2010). Selain itu, komitmen manusia terhadap alam sekitar 

menjadi konstruk teoritikal baharu yang dapat mengenal pasti tingkah laku mesra alam 

seseorang individu (Davis et al. 2009). Komitmen ini melambangkan identiti diri 

pengguna terhadap alam sekitar. Namun begitu, sejauh manakah identiti diri terhadap 

alam sekitar dalam kalangan rakyat di Malaysia? Adalah penting bahawa setiap 

warganegara sedar akan tanggungjawab untuk melindungi dan menjaga sumber alam 
sekitar daripada tercemar. Tan dan Norzaini (2011) memberikan galakan kepada 

individu untuk memainkan peranan masing-masing kerana setiap penglibatan terhadap 

penjagaan dan penelitian alam sekitar adalah suatu langkah yang begitu besar dalam 

usaha pemeliharaan alam sekitar. Individu yang mempunyai identiti alam sekitar yang 

lebih tinggi akan lebih cenderung untuk menyokong pengurusan sisa demi kualiti alam 



© C
OPYRIG

HT U
PM

7 

 

sekitar. Bagi menukar atau mengubah sesuatu tabiat atau amalan buruk kepada tingkah 

laku yang baik, individu perlulah memulakannya dengan diri sendiri terlebih dahulu. 

Wahida et al. (2004) menyokong kenyataan tersebut dengan menyeru agar semua rakyat 

tahu dan sedar akan tanggungjawab mereka. Mereka mungkin beranggapan peranan diri 

adalah kecil dan tidak signifikan, maka penglibatan dan kesedaran individu terhadap 

aktiviti memelihara alam sekitar dipandang sepi dan masih berada pada tahap rendah. 
Sebaliknya, tanggapan ini perlu diubah dan peranan setiap individu perlu disepadukan 

agar dapat menghasilkan sesuatu yang memberi manfaat terhadap kelestarian alam 

sekitar. 

Menurut Davey (2012), tingkah laku seseorang individu terhadap sikap 

kebertanggungjawabannya kepada alam sekitar tidak dapat dielakkan daripada 

dipengaruhi oleh banyak faktor dan situasi. Sebagai contoh, salah satu faktor situasi, 

iaitu tekanan sosial yang dialami oleh pengguna boleh mempengaruhi mereka untuk 

bertindak atau sebaliknya. Dalam usaha meminimumkan penghasilan sisa pepejal, 

memahami tingkah laku masyarakat adalah sukar. Keadaaan ini kerana kekurangan 

pengetahuan dalam kalangan masyarakat dan norma sosial yang telah menjadi halangan 

penting, sekali gus memberi kesan negatif terhadap amalan sisa pepejal (Begum et al. 

2009). 

Selain itu, status sosioekonomi dan ciri-ciri perumahan penduduk bukan sahaja 

mempengaruhi ciri-ciri penghasilan sisa, tetapi juga tingkah laku mereka dalam 

pengurusan sisa pepejal (Purcell & Magette, 2010). Umur, etnik, pendidikan dan 

pengetahuan, sikap, kemahiran, aspirasi, dan keupayaan mengubah tingkah laku adalah 

faktor yang mempengaruhi tingkah laku pengguna terhadap alam sekitar di Malaysia 

(Meen & Narayanan, 2006; Purcell & Magette, 2010).  Seterusnya, Gifford (2009) turut 

menyatakan bahawa antara halangan lain seseorang untuk tidak bertingkah laku adalah 

disebabkan individu atau masyarakat yang merasakan permasalahan yang berlaku adalah 

di luar bidang kawalan mereka dan memilih untuk membiarkannya terus berlaku tanpa 

mengambil apa-apa tindakan. Hal ini kerana tanggapan kawalan tingkah laku seseorang 

adalah berdasarkan  tahap kawalan mereka ke atas sesuatu tingkah laku dan juga 
keupayaan mereka sama ada untuk melakukan atau tidak melakukan tingkah laku 

tersebut. Keadaan ini menyebabkan penyertaan masyarakat Malaysia dalam isu 

berkaitan dengan alam sekitar masih berada pada tahap yang rendah (Agamuthu & 

Fauziah, 2011). 

Selain itu, perbezaan jantina turut mempengaruhi pengurusan sisa pepejal. Kajian yang 

dilakukan oleh Seow (2009) mendapati bahawa perbezaan pendapat antara jantina lelaki 

dan perempuan adalah ketara terutama berkaitan tentang pengurusan sisa pepejal. 

Menurut Seow (2009) kaum perempuan lebih peka terhadap isu pengurusan sisa pepejal 

berbanding kaum lelaki. Malahan juga, pengurusan sisa pepejal kebiasaannya diuruskan 

oleh kaum perempuan. Hal ini kerana kaum lelaki kurang memperuntukkan waktu untuk 

mengurus sisa pepejal jika dibandingkan dengan perempuan. Dengan kata lain, kajian 

lepas menunjukkan perbezaan jantina jelas mempunyai kaitan dengan pengurusan sisa 
pepejal.  

Tambahan pula, kekurangan pengetahuan mengenai pengurusan sisa pepejal juga turut 

menjadi salah satu punca yang membawa kepada tingkah laku tidak endah masyarakat 

dalam menguruskan sisa. Moh dan Latifah (2016) menjalankan kajian mengenainya dan 

memperolehi dapatan yang menyokong pernyataan ini iaitu permasalahan berkaitan sisa 

pepejal kebanyakannya masih tidak dapat diselesaikan ekoran tiada komitmen dan 

kekurangan penyertaan daripada masyarakat. Begitu juga disebabkan oleh kekurangan 
kesedaran sivik dan tahap pendidikan yang rendah dalam kalangan masyarakat. 

Berdasarkan kajian oleh Kollmuss dan Agyeman (2002), individu yang berpendidikan 

tinggi tidak semestinya dapat melaksanakan tingkah laku yang positif dalam menangani 

isu alam sekitar. Hal ini kerana isu pengurusan sisa pepejal tidak semestinya dipelajari 

melalui pendidikan formal. Malah, menurut Seow (2009), jika seseorang menerima 

pendidikan formal berkaitan dengan masalah pencemaran sekali pun, tidak semestinya 

individu terbabit mempraktikkan apa yang dipelajari dalam kehidupan seharian. Dalam 

hal ini, perlu dijelaskan bahawa selain pendidikan formal, isu pengurusan sisa pepejal 

juga boleh diperoleh melalui pendidikan tidak formal seperti melalui pembacaan, siaran 

media, seminar dan kempen dalam pelbagai acara yang dilakukan oleh pihak kerajaan 

dan NGO. 

Berbalik kepada masalah pengurusan sisa, sistem pengurusan dan pelupusan sisa di 
tapak pelupusan yang digunakan sehingga hari ini telah memproses sebanyak 95% sisa 

buangan. Ia sudah tentu tidak lestari dan akan mengundang masalah kepada alam sekitar 

(Agamuthu et al. 2011). Adalah lebih baik jika sisa pepejal dikurangkan bermula dari 

rumah sebelum bahan yang benar-benar perlu dibuang sahaja yang dihantar ke tapak 

pelupusan. Hal ini secara tidak langsung akan dapat menggalakkan kecekapan kos dan 

mengurangkan tekanan kerja di tapak pelupusan serta dapat menyediakan alam sekitar 

dan persekitaran sosial yang baik kepada masyarakat. Oleh itu, kecekapan pengurusan 

sisa pepejal adalah sangat kritikal dan perlu dipandang serius demi kesejahteraan semua 

orang (Agamuthu et al. 2009). Jelaslah bahawa, peningkatan jumlah isipadu sisa perlu 

diberi perhatian. Sudah tiba masanya untuk sistem pengurusan yang mengaplikasikan 

teknologi baharu diberi pertimbangan yang sewajarnya (Hasnah et al. 2012).  

Rakyat Malaysia sebagai pengguna telah menghasilkan banyak sisa pepejal setiap hari. 

Keadaan ini diburukkan lagi melalui proses urbanisasi, pertambahan penduduk yang 

pesat dan perubahan cara hidup moden yang telah menyumbang kepada pertambahan 

sisa pepejal. Jika penjanaan sisa pepejal yang banyak ini tidak diurus dengan baik dan 

cekap maka sudah tentu akan menyumbang kepada masalah pencemaran, penyakit, 

kehabisan sumber alam dan memberi implikasi negatif terhadap kualiti hidup pengguna. 

Oleh itu, bagi memastikan pengurusan sisa pepejal dan persekitaran negara berada pada 

landasan yang kukuh, mantap dan berkesan, sistem pengurusan sisa sifar yang memberi 

keutamaan kepada pengurangan sisa melalui pengurangan sisa, guna semula, kitar 

semula dan kompos perlu diberi perhatian  serius oleh semua pihak. Hal ini kerana rakyat 

Malaysia, yang juga merupakan penduduk dunia mempunyai tanggungjawab terhadap 

alam sekitar untuk memastikan generasi akan datang dapat hidup dengan selesa dan 
sejahtera. 

Permasalahan berkaitan pembuangan sisa pepejal yang kian bertambah saban tahun 

boleh diatasi melalui dua pendekatan mapan iaitu dengan menambah baik perkhidmatan 

dan meningkatkan penyertaan masyarakat dalam aktiviti sisa sifar. Berkenaan dengan 

penyertaan masyarakat, paling baik jika pengurusan sisa bermula dari rumah agar sisa 

dapat diproses dengan lebih cekap dan murah di peringkat yang seterusnya. Antara usaha 

yang boleh dilakukan di rumah adalah mengurangkan penggunaan, menggunakan 
produk berulang kali, mengasingkan sisa pepejal mengikut kategori tertentu serta 

melakukan aktiviti pengkomposan. Selain membantu memudahkan urusan di peringkat 

seterusnya, pengguna bakal mendapat banyak kebaikan daripada aktiviti yang dilakukan 

tersebut. 

Menyedari hakikat bahawa tingkah laku sisa sifar akan memberikan natijah positif 

kepada alam sekitar, juga ekonomi serta sosial, maka tuntutan komitmen yang tinggi dari 

segenap lapisan masyarakat sama ada penduduk, pengguna mahupun kerajaan sangat 

digalakkan agar cita-cita ke arah kelestarian alam sekitar akan berjaya dicapai. Tidak 

dapat dinafikan bahawa pengguna merupakan entiti penting yang menjayakan 

pemeliharaan dan pemuliharaan alam sekitar. Antara lain, tingkah laku sisa sifar 

merupakan tanggungjawab mereka kepada alam sekitar. Oleh itu, penyemaian tingkah 

laku sisa sifar dalam kalangan pengguna perlu dilakukan seawal mungkin. Namun, 
masih terdapat segelintir pengguna yang tidak prihatin terhadap isu alam sekitar yamg 

membantutkan usaha mewujudkan suasana persekitaran bersih, selesa dan selamat untuk 

semua orang. Justeru, pengguna perlu bertindak dan memainkan peranan dalam isu 

pengurusan sisa pepejal ini. Hal ini kerana pengguna merupakan penyumbang utama 

dalam proses penjanaan sisa pepejal di rumah. Tambahan juga, tingkah laku sisa sifar 

merupakan landasan yang terbaik dalam mencorak gaya hidup yang lestari dalam aktiviti 

seharian. Oleh itu, faktor-faktor di atas perlu diberi perhatian dalam kajian tingkah laku 

sisa sifar yang telah dikenal pasti menjadi penghalang kepada tingkah laku sisa sifar. 

1.3 Persoalan kajian 

Berdasarkan latar belakang kajian dan pernyataan masalah yang dikemukakan, maka, 

persoalan kajian yang diketengahkan dalam kajian ini: 

1. Apakah tahap sikap, norma subjektif, tanggapan kawalan tingkah laku dan identiti 

diri terhadap tingkah laku sisa sifar dalam kalangan pengguna di Lembah Klang? 

 

2. Adakah terdapat perbezaan tingkah laku sisa sifar berdasarkan faktor demografi 
(jantina dan tahap pendidikan)? 

 

3. Adakah terdapat perkaitan di antara faktor-faktor sikap, norma subjektif, 

tanggapan kawalan tingkah laku dan identiti diri dengan tingkah laku sisa sifar 

dalam kalangan pengguna di Lembah Klang? 

 

4. Apakah faktor peramal seperti faktor demografi (jantina dan pendidikan), sikap, 

norma subjektif, tanggapan kawalan tingkah laku dan identiti diri yang 

mempengaruhi tingkah laku sisa sifar dalam kalangan pengguna di Lembah 

Klang? 

1.4 Objektif kajian 

Terdapat dua objektif yang dikemukakan dalam kajian ini yang terdiri daripada objektif 

am dan objektif khusus. Berikut dijelaskan kedua-dua objektif tersebut: 

1.4.1 Objektif Am 

Kajian ini dijalankan adalah untuk menentukan faktor yang mempengaruhi tingkah laku 

sisa sifar dalam kalangan pengguna di Lembah Klang. 

1.4.2 Objektif khusus bagi kajian ini adalah: 

1. Mengenal pasti tahap sikap, norma subjektif, tanggapan kawalan tingkah laku dan

identiti diri terhadap tingkah laku sisa sifar dalam kalangan pengguna di Lembah

Klang.

2. Menentukan perbezaan tingkah laku sisa sifar berdasarkan faktor demografi

(jantina dan tahap pendidikan) terhadap tingkah laku sisa sifar dalam kalangan

pengguna di Lembah Klang.

3. Mengkaji perkaitan antara sikap, norma subjektif, tanggapan kawalan tingkah

laku dan identiti diri terhadap tingkah laku sisa sifar dalam kalangan pengguna di

Lembah Klang.

4. Menentukan pengaruh faktor peramal seperti faktor demografi (jantina dan

pendidikan), sikap, norma subjektif, tanggapan kawalan tingkah laku dan identiti

diri terhadap tingkah laku sisa sifar dalam kalangan pengguna di Lembah Klang.

1.5 Hipotesis Kajian 

Hipotesis kajian ini menggunakaan hipotesis alternatif untuk melihat terdapat perbezaan 

antara pembolehubah yang dikaji. 

H1:  Terdapat perbezaan yang signifikan terhadap tingkah laku berdasarkan jantina 

dalam kalangan pengguna di Lembah Klang. 

H2:  Terdapat perbezaan yang signifikan terhadap tingkah laku berdasarkan tahap 

pendidikan dalam kalangan pengguna di Lembah Klang. 

H3:  Terdapat perkaitan yang signifikan antara sikap dengan tingkah laku sisa sifar  

       dalam kalangan pengguna di Lembah Klang 

 

H4:  Terdapat perkaitan yang signifikan antara norma subjektif dengan tingkah laku sisa 

sifar dalam kalangan pengguna di Lembah Klang. 

 
H5:  Terdapat perkaitan yang signifikan antara tanggapan kawalan tingkah laku dengan 

tingkah laku sisa sifar dalam kalangan pengguna di Lembah Klang. 

 

H6:  Terdapat perkaitan yang signifikan antara identiti diri dengan tingkah laku sisa 

sifar dalam kalangan pengguna di Lembah Klang. 

 

H7:  Faktor demografi (jantina dan pendidikan), sikap, norma subjektif, tanggapan  

       kawalan tingkah laku dan identiti diri terhadap tingkah laku sisa sifar adalah faktor 

peramal bagi tingkah laku sisa sifar dalam kalangan pengguna di Lembah Klang. 

 

 

1.6 Kepentingan kajian 

Setiap kajian yang dijalankan mempunyai kepentingan yang tersendiri kepada pelbagai 

pihak. Kajian ini mempunyai kepentingannya yang boleh dibincangkan dari beberapa 

perspektif seperti berikut: 

1.6.1 Pengguna 

Dari perspektif pengguna, kajian ini diharapkan dapat memberi maklumat berguna 

tentang tingkah laku sisa sifar dalam kalangan pengguna. Kajian ini juga diharapkan 

dapat menerapkan tingkah laku sisa sifar dalam kehidupan pengguna. Melalui cara ini, 
dapat menjadikan seseorang pengguna bertanggungjawab bukan sahaja terhadap alam 

sekitar, malah dalam kehidupan seharian mereka. Oleh itu, kajian mengenai faktor-

faktor yang menyumbang kepada tingkah laku sisa sifar dalam kalangan pengguna 

adalah relevan dan boleh dipraktikkan untuk kebaikan bersama. Selain itu, dengan 

mengetahui faktor-faktor yang mempengaruhi pengguna, diharapkan kajian ini dapat 

mengubah tingkah laku pengguna terhadap sisa sifar. Kajian ini seterusnya diharapkan 

dapat membekalkan maklumat tentang punca yang mempengaruhi tingkah laku terhadap 

sisa sifar dalam kalangan pengguna. Pengetahuan tentang penentu faktor-faktor yang 

mempengaruhi tingkah laku akan membantu memikirkan bagaimana cara untuk 

menyakinkan pengguna untuk mengubah tingkah laku mereka.  

1.6.2 Pihak kerajaan 

Pihak kerajaan juga boleh menggunakan dapatan kajian ini untuk membentuk polisi 

baharu atau mengubah suai polisi-polisi yang sedia ada supaya dapat mengurangkan 

penghasilan sisa pepejal dan memanjangkan tempoh hayat tapak pelupusan sampah. Ia 

boleh dilakukan dengan pelbagai cara, seperti berpandukan kepada empat “R” iaitu 

mengurangkan, mengguna semula, mengitar semula dan kompos. Langkah ini perlu 

diperkasakan oleh kerajaan serta syarikat konsortium yang dilantik untuk mengurus sisa 

pepejal supaya dapat mempertingkatkan kesedaran tentang kepentingan program sisa 

sifar ini dalam pengurusan sisa pepejal. 

Selain itu, Jabatan Pengurusan Sisa Pepejal Negara (JPSPN) dan Perbadanan 

Pengurusan Sisa Pepejal dan Pembersihan Awam (PPSPPA atau SWCorp) merupakan 
dua badan utama yang akan memastikan kelestarian pengurusan sisa pepejal negara. 

Oleh itu, hasil kajian ini dapat membantu JPSPN menggubal dasar pengurangan sisa 

buangan, penguatkuasaan undang-undang, strategi serta mengawal selia pengurusan sisa 

pepejal dan pembersihan awam negara. Maka, kajian ini memberi manfaat kepada 

JPSPN untuk menambah baik strategi dan dasar sedia ada dengan memberi penekanan 

terhadap perlaksanaan sisa sifar dalam pengurusan sisa pepejal. Selain itu, usaha ini juga 

dapat menggalakkan kerjasama dan penglibatan para pengguna untuk memulakan 

langkah mengurangkan sisa dan secara dekat melibatkan diri dalam aktiviti sisa sifar 

yang dijalankan oleh pihak berwajib.   

1.6.3 Pihak Berkuasa Tempatan (PBT) 

Malahan juga, kajian ini memberi manfaat kepada pihak PBT memandangkan pihak 

PBT bertanggungjawab di kawasan pentadbiran masing-masing dan masih 

melaksanakan usaha sama dengan kerajaan persekutuan. Oleh itu, diharapkan hasil 

daripada kajian ini dapat menjadi panduan serta memberi idea-idea kepada pihak PBT 

untuk mempertingkatkan penggunaan sisa sifar dan aktiviti pengurusan sisa sifar di 
kawasan pentadbiran masing-masing.   

1.6.4 Persatuan Pengguna 

Hasil kajian juga boleh memberikan maklumat tentang tingkah laku sisa sifar dalam 

kalangan pengguna kepada persatuan pengguna. Diharapkan supaya maklumat tentang 
faktor-faktor yang mempengaruhi tingkah laku pengguna terhadap sisa sifar ini dapat 

membantu persatuan pengguna merancang kaedah atau strategi yang bersesuaian untuk 

mengukuhkan komitmen pengguna terhadap tingkah laku sisa sifar. Selain itu, hasil 

kajian ini dapat membantu persatuan pengguna mengenal pasti dorongan utama tingkah 

laku terhadap sisa sifar dalam kalangan pengguna. Hal ini dapat membantu persatuan 

pengguna memberi penekanan kepada pengguna melalui kaedah pengajaran dan 

pembelajaran serta aktiviti-aktiviti yang dapat mendedahkan manfaat tingkah laku sisa 

sifar dalam kehidupan seharian. 

1.7 Skop dan limitasi kajian 

Kajian ini dijalankan bertujuan untuk menentukan faktor-faktor yang mempengaruhi 

tingkah laku masyarakat di Lembah Klang terhadap pengurusan sisa sifar. Responden 

kajian terdiri daripada etnik majoriti di Malaysia iaitu Melayu, Cina dan India. Lokasi 

kajian hanya berfokus di Lembah Kelang yang meliputi negeri Selangor, Putrajaya dan 

Wilayah Persekutuan Kuala Lumpur kerana kawasan tersebut mempunyai populasi 

penduduk yang yang tertinggi di Malaysia. Selain itu, lokasi Lembah Klang juga 

mempunyai kepadatan penduduk yang tinggi. 

Responden kajian terhad kepada 400 orang pengguna yang terdiri dalam kalangan ketua 
isi rumah atau pasangan di Lembah Kelang. Pemboleh ubah yang digunakan dalam 

kajian ini pula terdiri daripada maklumat latar belakang, sikap, norma subjektif, 

tanggapan kawalan tingkah laku, identiti diri dan tingkah laku sisa sifar. Terdapat 

beberapa limitasi dalam kajian ini, antaranya hasil kajian bergantung kepada kejujuran 

respoden dalam menjawab soalan yang dikemukakan memandangkan soalan kaji selidik 

ini merupakan soal selidik jenis bertutup. Selain itu, terdapat juga kesukaran 

memperoleh kerjasama daripada responden apabila pengumpulan data dilakukan di 

kawasan perumahan mereka. 

1.8 Definisi Istilah 

Bahagian ini menjelaskan definisi istilah-istilah yang bertepatan dengan ruang lingkup 

kajian. Definisi tersebut bertujuan memudahkan pemahaman terhadap isu yang dikaji 

dalam kajian ini 

1.8.1 Sisa sifar 

Konsepsual : Berdasarkan Scotland’s Zero Waste Plan (Scottish Government, 

2009), sisa sifar merangkumi mengoptimumkan penggunaan 

bahan mentah tanpa pembaziran dan reka bentuk yang paling 

memberi penjimatan dari segi kecekapan sumber. Sisa sifar juga 

merujuk kepada pencegahan sisa, menggunakan semula 

barangan sebanyak mungkin serta mengembalikan nilai produk 
yang telah rosak atau lama, sama ada melalui kitar semula, proses 

kompos atau pemulihan tenaga berdasarkan hierarki sisa 

Operasional  : Dalam kajian ini konsep sisa sifar hanya memberi penekanan 

kepada pengurangan sisa, guna semula, kitar semula dan kompos. 

   

1.8.2 Sikap 

Konsepsual  

 

 

: Sikap merujuk kepada tanggapan seseorang terhadap tingkah 

laku sama ada disukai atau tidak disukai (Ajzen,1991). Ia 

merupakan keadaan yang tidak tetap, subjktif dan tidak boleh 

dilihat yang digunakan sebagai cerminan kepada kefahaman 
persepsi seseorang dan menghuraikan tingkah laku mereka 

terhadap sesuatu perkara (Hyness, 2000).  



© C
OPYRIG

HT U
PM

14 

Operasional : Dalam kajian ini, sikap merujuk kepada persepsi pengguna 

tentang keinginan diri untuk melaksanakan tingkah laku sisa 

sifar. Sikap ini bergantung kepada jangkaan dan kepercayaan 

tentang kesan peribadi hasil daripada tingkah laku tersebut. 

1.8.3 Norma subjektif 

Konsepsual : Norma subjektif ditafsirkan sebagai tanggapan tekanan sosial 

yang mempengaruhi seseorang sama ada untuk melakukan atau 

tidak melakukan sesuatu tingkah laku (Ajzen,1991). 

Operasional : Norma subjektif dimaksudkan dalam kajian ini adalah tekanan 

daripada kumpulan sosial terpenting dalam hidup pengguna 

seperti keluarga, kawan, jiran dan masyarakat dalam 

mempengaruhi tingkah laku sisa sifar. 

1.8.4 Tanggapan kawalan tingkah laku 

Konsepsual : Ajzen (1991) menyatakan bahawa tanggapan kawalan tingkah 

laku adalah pandangan seseorang tentang sama ada  mudah atau 

susah untuk mereka melakukan sesuatu tingkah laku tersebut. 

Operasional : Dalam konteks kajian ini, tanggapan kawalan tingkah laku 
merujuk tanggapan kawalan terhadap tingkah laku pengguna 

terhadap sisa sifar 

1.8.5 Identiti diri 

Konsepsual : Identiti diri ditakrifkan sebagai label yang digunakan untuk 

menggambarkan diri sendiri (Cook et al. 2002), yang berkaitan 

dengan tingkah laku tertentu (Conner & Armitage, 1998). 

Operasional : Identiti diri merupakan penilaian pengguna ke atas dirinya sama 

ada komited untuk bertingkah laku terhadap sisa sifar. 

1.8.6 Tingkah laku 

Konsepsual : Tingkah laku adalah kesedaran untuk bertingkahlaku ke arah 

meminimumkan kesan negatif yang mungkin wujud daripada 

tindakan-tindakan manusia terhadap alam sekitar. Antara contoh 

adalah menggunakan sumber dan tenaga pada tahap paling 

minimum, mengurangkan bahan toksik dan mengurangkan 

pengeluaran bahan buangan pada tahap paling maksimum. (Steg 
dan Vlek, 2009; Kollumuss & Agyeman, 2002; Stern, 2000 dan 

Sivek & Hungerford, 1989). 

Operasional  : Tingkah laku berdasarkan konteks kajian ini merujuk kepada 

tingkah laku pengguna terhadap pengurangan, penggunaan 

semula, kitar semula dan kompos. 

 

 

1.9 Rumusan  

Secara keseluruhan, bahagian ini membincangkan latar belakang kajian yang berkaitan 

dengan sikap, norma subjektif, tanggapan kawalan tingkah laku, identiti diri dan tingkah 

laku sisa sifar. Berdasarkan perkara tersebut, suatu permasalahan kajian telah 

dikemukakan diikuti dengan objektif dan hipotesis kajian. Objektif kajian dan hipotesis 
kajian juga telah dibangunkan. Seterusnya, skop kajian ini menfokuskan pengguna di 

kawasan bandar di Lembah Klang. Kajian ini juga memberi kepentingan yang signifikan 

kepada pelbagai pihak terutamanya kepada pengguna, kerajaan dan agensi berkaitan 

serta persatuan pengguna untuk meningkatkan tingkah laku sisa sifar dalam kalangan 

pengguna di Lembah Klang. Istilah sikap, subjektif norma, tanggapan kawalan tingkah 

laku, identiti diri dan tingkah laku sisa sifar juga telah dibincangkan dari segi konteks 

kajian ini. 

